Nafarroako Parlamentuko Mahaiak, 2018ko maiatzaren 14an egindako bilkuran, honako erabaki hau hartu zuen, besteak beste:
Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintza-ekimena erabiliz, EH Bildu Nafarroa, Podemos-Ahal Dugu eta Nafarroako Alderdi Sozialista talde parlamentarioek eta Izquierda-Ezkerrako foru parlamentarien elkarteak honako foru lege proposamena aurkeztu dute: “Foru Lege proposamena, Pertsona Fisikoen Errentaren gaineko Zergari buruzko Foru Legearen Testu Bategina onesten duen ekainaren 2ko 4/2008 Legegintzako Foru Dekretua hein batean aldatzen duena, amatasuneko edo aitatasuneko prestazioei dagokienez”, eta eskatu dute irakurketa bakarrean izapidetu dadila.
Hori horrela, Legebiltzarreko Erregelamenduko 148. eta 158. artikuluetan ezarritakoarekin bat, Eledunen Batzarrarekin adostu ondoren, hona ERABAKIA:
1. Agintzea aipatu foru lege proposamena Nafarroako Parlamentuko Aldizkari Ofizialean argitara dadin.
2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.
3. Foru lege proposamen hori irakurketa bakarreko prozeduraz izapidetzea.
4. Zuzenketak aurkezteko epe bat irekitzea, eztabaidari ekiteko Osoko Bilkuraren egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.
Iruñean, 2017ko maiatzaren 14an
Lehendakaria: Ainhoa Aznárez Igarza
Pertsona Fisikoen Errentaren gaineko Zergari buruzko Foru Legearen testu bategina onesten duen ekainaren 2ko 4/2008 Legegintzako Foru Dekretua hein batean aldatzeko Foru Lege proposamena, amatasuneko edo aitatasuneko prestazioei dagokienez
Pertsona Fisikoen Errentaren gaineko Zergari buruzko Foru Legearen Testu Bategina onesten duen ekainaren 2ko 4/2008 Legegintzako Foru Dekretuak, abenduaren 28ko 25/2016 Foru Legean hein batean aldatuak, 7. artikuluaren k) letran xedatzen duenez, beste prestazio batzuen artean, horietan barne Gizarte Segurantzari eta Errenta Bermatuari buruzko Lege Orokorrean araututako familia-prestazioak, “salbuetsiak egonen dira jaiotzagatik, adopzioagatik, seme-alabak norberaren kargura edukitzeagatik, adingabeak hartzeagatik, zurztasunagatik, haur batez baino gehiagoz erditzeagatik edo beste horrenbeste adoptatzeagatik edo minbiziak edo beste edozein gaixotasun larrik jotako seme-alaba adingabeak zaintzeagatik emandako gainerako prestazio publikoak, bai eta jaiotza-tasa sustatze aldera eta langileen lana eta familiako bizitza ongi uztartzeko kasuan kasuko deialdien bidez familiaren arloan emandako laguntzak ere”.
Beste alde batetik, martxoaren 6ko 295/2009 Errege Dekretuak arautu egiten ditu Gizarte Segurantzako sistemaren prestazio ekonomikoak, amatasun, aitatasun, haurdunaldi bitarteko arrisku eta edoskitze naturalaren bitarteko arriskuagatikoak. Jaiotzagatiko prestazioen eta amatasun edo aitatasunagatikoen artean ezberdintasun terminologiko hutsa egoteak ekarri du hainbat interpretazio izatea prestazio horiek guztiek zerga-salbuespen bera ote duten zehazterakoan. Areago, gaiaren inguruan ebazpen judizial kontraesankor batzuk ere badira. 
Kontuan hartuta Espainiako Konstituzioak, 39. artikuluan, ezartzen duela politika sozial eta ekonomikoaren printzipio gidarietako bat dela botere publiko guztiek familiaren babes sozial, ekonomiko eta juridikoa eta adingabeen babes integrala segurtatu behar dutela –printzipio hori zenbait arautan jaso zen; esate baterako azaroaren 5eko 39/1999 Legean, langileen lana eta familia bateragarri egite aldera, zeinean amatasuna babesteko beharra berresten baita, edo Emakumeen eta Gizonen Berdintasun Eraginkorrerako 3/2007 Lege Organikoan–, egokitzat jotzen da amatasuneko bajaren eta aitatasuneko bajaren unean jasotzen diren prestazioek, zeinen funtsezko xedea baita adingabeak zaintzea, pertsona fisikoen errentaren gaineko zerga ordaintzetik salbuetsita geratzea, eta zergei buruzko legeen idazketak behar besteko segurtasun juridikoa eskaintzea. 
Garrantzitsua da gurasoek adingabea zaintzeko eskubidea eraginkor egitea. Eta horretarako, gomendagarri gertatzen da zenbait neurri sozial eta ekonomiko onestea, familia-bizitza eta bizitza profesionala bateragarri egitea erraztuko dutenak. Halaber, garrantzitsua da arau fiskalak aitatasunaren edo amatasunaren unea sustatzeko eta babesteko kezka horri egokitzea, lehendik dauden eta jada aipatu ditugun arauetatik ondorioztatzen denez. 
Legeen ikuspuntutik lana eta familia bateragarriak izan daitezen erraztea Nafarroako administrazio publikoen jarreran ezarrita dagoen ideia bat da. Horri aipamen egiten dio, esate baterako, uztailaren 27ko 242/2000 Foru Dekretuak, zuzeneko laguntza ekonomikoak arautzen dituena, langileen lana eta familia bateragarri egiteko eta jaiotzak sustatzeko neurri osagarri gisa. Bide horretan, halaber, toki entitateek urtero adingabeen zaintza errazteko eta, horrenbestez, familia eta lana bateragarri egiteko, laguntzak onesten dituzte. 
Ildo berean, Nafarroako Arartekoak, Q16/677 Ebazpenean, arau-aldaketak iradokitzen zituen amatasunagatiko prestazio publikoak zergetatik salbuetsita egotea berreskuratzeko, 2012ko amaierara arte salbuetsita bai baitzeuden. 
Lege-aldaketa honekin, helburu hori erdietsi nahi da politika fiskal ororen buruan egon behar duen izaera progresiboarekin eta justizia birbanatzailearen izaerarekin; horretatik heldu da errenta salbuetsiak ezartzea eta zehaztea, bai eta salbuetsita ez daudenak ere, gaur egun zergaren aplikazioaren ondorioetarako jasota dauden errenta-maila desberdinekin bat. 

Artikulu bakarra. 
Pertsona Fisikoen Errentaren Gaineko Zergari buruzko Testu Bategina onesten duen ekainaren 2ko 4/2008 Legegintzako Foru Dekretua aldatzen da, 7. artikuluaren k) letrari honako testu hau daukan tarteki bat gehitze aldera: 
“Nolanahi ere, salbuetsita egonen dira amatasunagatiko edo aitatasunagatiko prestazio publikoak, Gizarte Segurantzatik lan-etekin gisa jasotzen direnak. Salbuespen horrek eraginen die soilik 25.750 eurotik behera dauden lan-etekinei, familia gurasobakarren kasuan, eta 32.250 eurotik behera dauden lan-etekinei, bi gurasok osaturiko familia-unitateen kasuan”. 
Azken xedapena.
Foru lege honek Nafarroako Aldizkari Ofizialean argitaratu eta biharamunean hartuko du indarra. Hala eta guztiz ere, bertan erregulatutako salbuespenak 2018ko ekitaldi fiskalaren itxieratik aurrera izanen du eragina. Ezin izanen dira atzeraeraginez erreklamatu gaur arte Gizarte Segurantzatik amatasunagatik edo aitatasunagatik lan-etekin gisa jasotako prestazio publikoetan PFEZa dela-eta egindako atxikipenak.
